
Brahmaproktam Shivarchanopadesham 2

బ్రహ్మాప్రోక్తం    శివార్చనోపదేశమ్ ౨

న భయం శివభక్తానామభయప్రదమీశ్వరమ్  ।
యతోఽర్చయన్తి సతతమప్రమత్తాః  శివార్చకా ॥౯౩॥
ఉదేతు భానురప్యేష పశ్చిమాయాం దిశీశ్వరి ।
తథాపి శివభక్తానాం భయలేశోఽపి నో భవేత్ ॥౯౪॥
భవన్తు సాగరాః సర్వ ఉద్వేలాః క్షోభహేతవః ।
తథాపి శివభక్తానాం భయలేశోఽపి నో భవేత్ ॥౯౫॥
కమ్పమేత్వనిశం భూమిః సశైలవనకాననా  ।
తథాపి శివభక్తానాం భయలేశోఽపి నో భవేత్ ॥౯౬॥
అమాయాముదయంయాతు చన్ద్రః  సర్వకలాయుతః ।
తథాపి శివభక్తానాం భయలేశోఽపి నో భవేత్ ॥౯౭॥
ప్రకాశన్తాం  తు నక్షత్రా అపి నిత్యమహర్నిశమ్ ।
తథాపి శివభక్తానాం భయలేశోఽపి నో భవేత్ ॥౯౮॥
ధూసరాః సన్తు సర్వాస్తా దిశః ప్రతిదిశస్తథా  ।
తథాపి శివభక్తానాం భయలేశోఽపి నో భవేత్ ॥౯౯॥
పతన్త్వశనిసఙ్ఘాశ్చ  బహవః సతతం భువి ।
తథాపి శివభక్తానాం భయలేశోఽపి నో భవేత్ ॥ ౧౦౦॥
దేవాః కిం బహునోక్తేన సర్వథా శాఙ్కరైర్జనః   ।
పదే పదేఽపి కల్యాణం ప్రాప్తవ్యం   నాత్ర సంశయః ॥ ౧౦౧॥
శఙ్కరాసక్తచిత్తానాం శఙ్కరః కరుణాకరః ।
దదాతి మఙ్గలం  నిత్యం మఙ్గలాపతిరీశ్వరః  ॥ ౧౦౨॥
ధ్యాతో దదాతి గౌరీశః మఙ్గలం  మఙ్గలాశ్రయః   ।
మఙ్గలాపతిసంసక్తచిత్తానాం  నాస్త్యమఙ్గలమ్  ॥ ౧౦౩॥
అత ఏవ మునిశ్రేష్ఠాః   శివతత్త్వవిశారదాః ।

1



బ్రహ్మాప్రోక్తం    శివార్చనోపదేశమ్ ౨

అనేకజన్మభిర్యేన తప్తం ఘోరతరం తపః ॥ ౧౦౪॥
తేనైవ  శఙ్కరే భక్తిః క్రియతేఽనన్యచేతసా  ।
అనన్యభాఙ్మహాదేవం యోఽర్చయిష్యతి సర్వదా ॥ ౧౦౫॥
స ఏవ ధన్యః పుణ్యాత్మా తస్యాప్రాప్యం  న కిఞ్చన ।
జయేతి శఙ్కరాదన్యం కేచిన్మాయావిమోహితాః ॥ ౧౦౬॥
వదన్తి తేషాం భద్రాణి  నైవ  కల్పశతైరపి  ।
అప్రమేయమనాద్యన్తం  నిత్యం శఙ్కరమీశ్వరమ్ ॥ ౧౦౭॥
అనారాధ్య జడాః కేచిదర్చయన్త్యన్యదైవతమ్  ।
ఈశ్వరత్వేన సమ్భావ్యానీశ్వరం యే భజన్తి తే ॥ ౧౦౮॥
స్వేష్టం  న ప్రాప్నువన్త్యేవ  లభన్తేఽనిష్టమప్యహో  ।
శివ ఏవ శివప్రాప్త్యై   ధ్యేయో నిత్యం మనీషిభిః ॥ ౧౦౯॥
ఈశ్వరః సర్వభూతానాం శివో హి శ్రుతిభిః  శ్రుతః  ।
అతః సర్వాత్మనా నిత్యం భజనీయో మహేశ్వరః ॥ ౧౧౦॥
యః శఙ్కరం విహాయాన్యం సురమర్చయితుం యతేత్ ।
సమ్ముఖస్థాం  సుధాం త్యక్త్వాక్షారామ్భః పాతుమిచ్ఛతి ॥ ౧౧౧॥
యస్ప్రాస్త్యనన్యగా భక్తిర్మహాదేవే మహేశ్వరే ।
స ఏవ కృతకృత్యశ్చ స ఏవ సుభగోత్తమః ॥ ౧౧౨॥
యస్యాస్త్యనన్యగా భక్తిర్మహాదేవే సురోత్తమే ।
తస్య తజ్జన్మవిగమే  ముక్తిరేవ న సంశయః ॥ ౧౧౩॥
శివే పరమకల్యాణనిదానే పరమేశ్వరే ।
ధన్యా ఏవ హి కుర్వన్తి భక్తిం  ముక్తిప్రదాయినీమ్  ॥ ౧౧౪॥
యం యం సదాశివో నిత్యమనుగృహ్ణాతి  వై సురాః ।
తస్యైవ  శఙ్కరే శ్రద్ధా  భక్తిశ్చాపి  భవేద్ధ్రువమ్  ॥ ౧౧౫॥
యః శఙ్కరం సమాలోక్య నాభినన్దతి  సత్వరమ్ ।
స దగ్ధచిత్తో  మోహేన జ్ఞేయః  పాపకులాశ్రయః  ॥ ౧౧౬॥
పూజితః ప్రణతః  స్పృష్టశ్చిన్తితః   సంస్తుతః శివః ।
దదాతి సౌఖ్యమతులం ముక్తిమప్యనరోత్తమః ॥ ౧౧౭॥

స భాగ్యవాన్స పుణ్యాత్మా స ధన్యో ధన్యపూజితః ।
తస్యైవ  పితరౌ ధన్యౌ తస్యైవ  కులముత్తమమ్ ॥ ౧౧౮॥
యేన సామ్బో మహాదేవః పూజ్యతే సర్వదా ముదా ।
సర్వోత్తమం మహాదేవం విదిత్వాయోఽర్చయిష్యతి ॥ ౧౧౯॥
॥ ఇతి శివరహస్యాన్తర్గతే  బ్రహ్మాప్రోక్తం    శివార్చనోపదేశం ౨ సమ్పూర్ణమ్  ॥
-॥ శ్రీశివరహస్యమ్  ఉగ్రాఖ్యః  సప్తమాంశః । అధ్యాయః ౧౫ ।౯౩-౧౧౯॥
- .. shrIshivarahasyam ugrAkhyaH saptamAMshaH . adhyAyaH 15 . 93-119 ..

Notes:

Upon being approached by distressed Deva-s దేవాః, Brahmā బ్రహ్మా  gives Upadeśaఉపదేశ
to them worshipping Śiva శివ.
Encoded and proofread by Ruma Dewan

